КОМБИНИРАНО УЧЕЊЕ ВО НАСТАВАТА ПО СОВРЕМЕН ГЕРМАНСКИ ЈАЗИК 3 НА ФИЛОЛОШКИОТ ФАКУЛТЕТ „БЛАЖЕ КОНЕСКИ“ - СКОПЈЕ 
Бисера Станкова
Комбинираното учење е мешавина од традиционалниот модел на настава со современиот начин на учење што подразбира примена на нови технологии. Со користење на содржините кои се достапни на интернет се овозможува интерактивна настава која има огромен потенцијал да го направи учењето поинтересно и поефективно. Методите за совладување вештини при учење странски јазик (слушање, читање, зборување и пишување) со помош на мултимедијалните содржини можат да се комбинираат со различни активности. Комбинираното учење (т.е. интегрирањето на технологијата во индивидуалното учење и во наставата) е релативно нов концепт, а некои истражувања (Pena-Sanchez & Hicks: 2006; Stracke: 2005; Stracke: 2007) укажуваат дека кога „соодветно“ се спроведува може да доведе до извонредни резултати. 
Пилото наведува дека постои неусогласеност помеѓу различни автори за дефиницијата на терминот комбинирано учење, бидејќи некои сметаат дека се работи за комбинација од различни инструкциски модалитети, други тврдат дека тоа е комбинација од наставни методи, а трети дека е комбинација од онлајн-настава и настава со присуство. Таа системска и стратешка комбинација од информации и технологија е позната уште како хибридна настава, учење со посредство, настава со помош на интернет, настава зајакната со интернет (Pilotto 2021: 66).
Во наставата која е фокусирана на слушателите, улогата на наставникот е да им помогне и да ги охрабри слушателите да ги развијат своите вештини без притоа да се откаже од својата „традиционална“ улога да биде извор на информации, совети и знаење. Наставникот и слушателите се тим кој работи заедно, а наставата со присуство останува во фокусот на комбинираното учење. Наставникот ги насочува слушателите користејќи ги придобивките на модерната технологија и е мотивирачки, организациски двигател за интеграција на онлајн-содржините во наставата. 
Берсин говори дека успешната настава зависи од индивидуалните предиспозиции на слушателите. Тој смета дека има три основни начини на кои поединецот учи, а секој поединец претпочита еден или два примарни пристапи (Bersin 2008: 32(33):

• Визуелен пристап: приближно 50 до 70 проценти од луѓето се „визуелни ученици“, што значи дека тие постигнуваат најголем успех во учењето со помош на текстови, дијаграми и слики. Визуелните ученици сакаат да запишуваат белешки, да пишуваат на таблата и да креираат и прегледуваат слајдови на Пауерпоинт (анг. PowerPoint). Повеќето курсеви кои се темелат врз ресурсите на интернет се насочени кон визуелното учење („Знам дека сум визуелен ученик, бидејќи моите најдобри идеи и концепти доаѓаат од дијаграми и слики“.)

• Аудитивен пристап: околу 20 до 40 проценти од луѓето се „аудитивни ученици“ кои најдобро учат преку слушање. Тоа се поединци кои сакаат да слушаат предавања, да запишуваат белешки и да се истакнуваат со јавно говорење и директна интеракција („Мојот син е аудитивен ученик и се сеќава на секој разговор што сме го воделе.“)

• Кинестетички пристап: помал процент од популацијата (5 до 20 проценти) најдобро учи преку допирање и правење работи. Тоа се луѓе кои учат со имитирање, повторување или држење предмети.
Критериуми за квалитетна настава по странски јазик како основа за примена на комбинираното учење
При планирањето и подготовката на часот треба да се има предвид дека доколку зададената задачата е премногу лесна, тоа ќе значи назадување на подобрите слушатели, од друга страна пак, ако задачата е премногу тешка, некои од нив можат да се откажат. Исто така, не треба да се заборави и дека доколку темите и содржините не ги допираат интересите на слушателите, наставата може може да демотивира и директно да влијае негативно врз процесот на учење. Задачата на наставникот по странски јазици е да одговори на предизвикот да ги доведе слушателите до посакуваните компетенции и затоа приоритетот се насочува кон креирањето средина која најмногу наликува на автентичната средина на целниот јазик. Креирајќи ја „оптималната“ средина за учење странски јазик наставникот посегнува по разновидни ресурси и алатки. 
Настава треба да биде биде ориентирана кон акција т.е. да се темели врз пристапот дека стекнувањето знаење е поефективно, поодржливо и повеќедимензионално кога наставата е надополнета со форми на учење во кои слушателот станува активен учесник во дефинираната рамка на наставникот. За успешна настава потребни се и информации за искуството и компетенциите на студентите, како и постојано користење на интерактивните содржини и онлајн-ресурси.
Планирањето е една од најважните работи која ѝ претходи на фазата на имплементација. Најважните задачи на наставникот во оваа фаза се: флексибилност и подготвеност за прилагодување кон потребите на слушателите, запознавање на слушателите со пристапот на учење, проверка на техничките можности во просторијата и обезбедување алтернативни решенија во случај на пречки во пристапот до интернет, како и добра подготовка која подразбира целосен преглед на структурата на часот и разработка на можните реакции на студентите.

Позитивната реакцијата од страна на слушателите е од голема важност за успехот на комбинираното учење за да се постигне надополнување на различните „елементи“ и да се избегне нивна неусогласеност што може да доведе до конфузија и фрустрација кај слушателите и зголемен обем на работа за наставникот.
Примена на комбинираното учење во наставата по Современ германски јазик 3
Главната идеја зад примената на оваа метода е дека успешното учење е непосредно поврзано со темите од секојдневниот живот, со потребите и интересите на студентите и можноста тие активно да се вклучат во усвојувањето и поврзувањето на содржините. 

Токму ова претставуваше предизвик за воведување на комбинираната метода на учење по предметот Современ германски јазик 3 за ниво Б2 на Филолошкиот факултет „Блаже Конески“ во Скопје. Возраста на студентите беше помеѓу 19-20 години со мајчин јазик: македонски, албански и турски, а бројот на студенти во група варираше помеѓу 20-25 во временскиот период од 2018​(2022 година, јазикот на настава беше исклучиво германски. Студентите требаа да ги совладаат јазичните структури од текстовите и од автентичните аудио- и видео-материјали, да ги разберат и анализираат содржините, да можат писмено и усно да се изразуваат во врска со зададените теми стекнувајќи се притоа со јазични и комуникациски вештини за ниво Б2 и развивајќи способности за критичко мислење и за натамошно напредување.
Учебникот кој се користеше за остварување на овие цели е Аспекте 2 (ниво Б2) од германската издавачка куќа Ернст Клет. Изборот на учебник се темелеше врз неговата едноставна модуларна структура која овозможува последователно или комбинирано усвојување на материјалот и врз актуелноста на содржините на темите како: „Татковина е...“, „Зборувај со мене“, „Работата е половина живот“, „Живеење заедно“ и „Оној кој ќе стекне знаење, тој прави наука“. Секое поглавје од учебникот почнува со две страници за мотивација и збогатување на вокабуларот, потоа следат 4 модули поврзани за подобрување на вештините: слушање, разбирање, зборување, читање и пишување, страница со портрет и автентичен видео-материјал со вежби.
Комбинираното учење во рамките на предметот Современ германски јазик 3 за втора студиска година на Катедрата за германски јазик и книжевност може да се илустрира со четири примери:

Пример 1

· Поглавје во учебникот: Зборувај со мене
· Тема: Гестикулација и мимика 

· Ресурси: Slideshare презентации <https://www.slideshare.net/yopi5000/krpersprache-48806910>

· Задача на час: Дискусија и заклучоци за презентациите (работа во група)
· Индивидуална задача: Изработка на сопствена презентација во врска со темата
Модулот од ова поглавје содржи текстови, аудио- и видео-материјал на тема невербална комуникација со акцент на културолошките разлики во светот како извор на недоразбирања. Имајќи ја предвид актуелноста и застапеноста на темата на интернет, студентите добиваат задача на час да побараат готови презентации на германски јазик на веб-страницата Слајдшер кои нудат дополнителни информации за невербалната комуникација, да изберат една од нив која ја сметаат за најинтересна и да дискутираат во својата група за неа. Откако ќе изберат една презентација во групата, тие добиваат индивидуална домашна задача да изработат своја презентација користејќи ги информациите од учебникот и од избраната презентација.
Пример 2
· Поглавје во учебникот: Зборувај со мене
· Тема: Настава и учење странски јазик во рана возраст

· Ресурси: Германски едукативен цртан филм JoNaLu на YouTube https://www.youtube.com/watch?v=VYaGCY_5g_8

· Задача на час: Анализа на едукативните елементи во цртаниот филм

· Индивидуална задача: Студентите треба да ја разгледаат веб-страницата на Це-де-еф ЈоНаЛу (гер. ZDF JoNaLu) која нуди интерактивни алатки за деца, да изберат една од нив што најмногу им се допаѓа и да го образложат својот избор http://www.tivi.de/fernsehen/jonalu/start/
Овој модул ја допира темата за начините и методите на учење странски јазик. Студентите преку текстови и аудио-материјали се запознаваат со процесите на учење странски јазик во најраната возраст за потоа да се пренасочат на едукативните материјали за учење јазик во претшколска и школска возраст кои се достапни на Јутјуб и на интерактивната страница на цртаниот филм Јоналу. Тие одговараат на прашањата: Како децата го учат германскиот јазик од цртаниот филм? Кои едукативни елементи ги содржи тој? Како индивидуална домашна задача студентите треба да ја разгледаат интерактивната страница на овој цртан филм и да изберат омилена едукативна алатка.

Пример 3
· Поглавје во учебникот: Заeднички живот
· Тема: Машко-женски односи
· Ресурси: Германски стенд-ап на YouTube
· Задача на час: Играње улоги во однапред дадени конфликтни ситуации (работа во двојки)
· Индивидуална задача: 15-минутна емисија на Це-де-еф (гер. ZDF) за разликите помеѓу мажите и жените
Модулот од поглавјето содржи аудио-материјал со германски стенд-ап на тема машко-женски односи кој е тешко разбирлив за студентите и затоа се заменува со стенд-ап на иста тема од Јутјуб, потоа студентите избираат една од понудите конфликтни ситуации од учебникот, пишуваат дијалог и го глумат дијалогот во училница. Како индивидуална задача студентите добиваат линк за да погледнат 15-минутна емисија на Це-де-еф на истата тема и треба да одговорат на прашањето: Која е најголемата разлика меѓу мажите и жените?
Пример 4

· Поглавје во учебникот: Работата е половина живот
· Тема: Пријавување за работа со биографија и мотивациско писмо
· Ресурси: Pinterest <https://www.pinterest.com/lebenslauftipps/lebenslauf-vorlagen-muster/>
· Задача на час: Студентите пишуваат сопствена биографија врз основа на различни модели кои претходно ги виделе на Пинтерест (анг. Pinterest)
· Индивидуална задача: Пишување мотивациско писмо за работа преку на оглас на интернет
И покрај постоењето на многу можности за внес на податоци и изработка на компјутерски генерирана биографија, како и пишување мотивациско писмо за аплицирање за работа според даден модел, главната цел на овој модул од поглавјето Работата е половина живот е стекнување јазични компетенции за пишување биографија и мотивациско писмо. Бидејќи целта и содржината ги демотивираа студентите, беше применет поинаков пристап со кој тие добија поинакви задачи на истата тема и требаа да разгледаат биографии со различна структура објавени на Пинтерест за потоа секој индивидуално да избере модел кој најмногу му се допаѓа и да состави своја биографија. Како индивидуална домашна задача студентите бараа оглас за работа на германски јазик на интернет и за него пишуваа свое мотивациско писмо.
Во рамките на другите модули од овие поглавја, во наставата беа применети и други дополнителни онлајн-ресурси како на пример:
•
Quizlet <https://quizlet.com/39174701/aspekte-2-kapitel-4-zusammen-leben-flash-cards/>

•
Forum DaF <http://www.deutsch-als-fremdsprache.de/daf-uebungen/>

•
DaF-Blog <http://cornelia.siteware.ch/cms/daf-daz-2/horen/ressourcen-fur-das-horverstehen>

•
Goethe Institut SprachenQuests http://www.goethe.de/ins/pl/kra/prj/que/mud/deindex.htm
Резултати од примената на комбинираното учење
На анкетите кои беа спроведени по завршување на семестарот во секоја од календарските години 2018(2022, студентите ја оценија употребата на Јутјуб (анг. YouTube) во училницата како најдобра, интерактивната веб-страница на германскиот канал Це-де-еф (гер. ZDF) беше рангирана на второ место, а на третото место Пинтрест (анг. Pinterest) и Слајдшер (анг. Slideshare). Како најинтересна беше оценета темата за машко-женските односи со пишување и глумење дијалог од зададена конфликтна ситуација од учебникот и дополнителната содржина на Јутјуб за оваа тема со стенд-ап комедија. 
Тие одговорија дека од бесплатно достапните ресурси на интернет најчесто користат речници и пребаруваат зборови на Гугл, а речиси никогаш не учествуваат во форуми, не слушаат подкасти, не читаат онлајн-статии и многу ретко гледаат филмови и емисии на германски јазик. Тие, исто така, претпочитат да слушаат музиката на Јутјуб како еден од начините да научат нови зборови.

Најкорисни содржини за нив беа текстовите од учебникот и граматичките вежби, на второ место ги ставија дополнителните материјали од интернет, а аудио-визуелниот материјал од учебникот го оценија како најмалку корисен. 
Изненадувачки, студентите беа најмногу мотивирани од граматичките вежби во учебникот, а на второ место ги ставија текстовите од учебникот. Тие сметаат дека аудио-визуелниот материјал од учебникот, дополнителните содржини од интернет и дискусиите во училницата се најмалку мотивирачки.
Како најдемотивирачка активност беа наведени задачите поврзани со аудио-визуелниот материјал од учебникот.
Според мислењето на студентите, комбинираното учење ги има следниве предности: дополнителните материјали на интернет ги мотивираат да ги изработат вежбите и да пребаруваат нови зборови, пребарувањето зборови на интернет е брзо и ефикасно, дополнителните видео-материјали кои се користеа во наставата се бесплатни и лесно достапни на Јутјуб.
Од друга страна, студентите одговорија дека сметаат дека дополнителните ресурси на интернет не придонесуваат многу во совладувањето на вештините, но дека аудио-визуелниот материјал од интернет е поинтересен од тој во учебникот. За нив текстовите и вежбите од учебникот се подобри алатки од дополнителните материјали, што може да се објасни со тешкотии во разбирањето автентични содржини кои не се дел од учебникот и кои самите требаат да ги анализираат без дополнителни објаснувања од учебникот, а не со недостатокот на мотивација за содржините и квалитетот на понуденот дополнителен материјал.
Заклучок
Одговорот на прашањето која е вистинската комбинација за најдобри резултати во учењето странски јазик е тесно поврзан со повеќе фактори како што се: целите утврдени со предметната програма, компетенциите со кои располагаат студентите, условите, административно-техничката поддршка во рамките на институцијата и достапната техничка опрема. Примената на комбинираната настава по Современ германски јазик 3 на Филолошкиот факултет „Блаже Конески“ во Скопје покажа дека за постигнување добри резултати од исклучителна важност е да се најде ефикасна комбинација од различни актуелни и лесно достапни содржини и да се создаде средина за учење која функционира како една целина, а не да се прави избор помеѓу „вистинското“ и „најдоброто“ или „иновативното“ и „традиционалното“. 

